
Brimkló stefnir að útgáfu nýrrar plötu fyrir 17. júní í sumar. Að
sögn Björgvins Halldórssonar, söngvara og gítarleikara í
Brimkló, verður um ný lög að ræða. „Við erum að velta fyrir okk-
ur ýmsum lögum, bæði erlendum og frumsömdum,“ segir Björg-

vin. „Gömlu lögin er búið að gefa út. Af fyrri plötum er bara eftir að gefa
út „Eitt lag enn“ og „Glímt við þjóðveginn“ á geislaplötum. Við ætlum að
gera skemmtilega og glaðlega plötu. Leggjum mikið upp úr textunum.
Þeir voru alltaf skondnir hjá Brimkló og sögðu sögur. Við ætlum að halda
því áfram og taka upp þráðinn þar sem frá var horfið. Hafa gaman af
þessu!“

Að sögn Björgvins verður mannaskipan nú sú sama og var í annarri út-
gáfu Brimklóar. Auk Björgvins eru í hljómsveitinni Arnar Sigurbjörnsson,
sem syngur og leikur á gítar, Haraldur Þorsteinsson bassaleikari, Guð-
mundur Benediktsson, syngur og leikur á gítar og Ragnar Sigurjónsson
trommuleikari. Þeim til aðstoðar eru Þórir Baldursson, sem leikur á Ham-
mond-orgel og píanó og Magnús Einarsson, sem leikur á mandólín, gítar
og syngur. 

Björgvin segir að þeir félagar leggist á eitt um að upptökurnar takist
sem best. Þetta verði ekta hljómsveitarplata að hætti Brimklóar. „Það
hefur margt breyst í framleiðsluferli og upptökum á hljómplötum síðan
við gerðum síðustu plötu Brimklóar, „Glímt við þjóðveginn“,“ segir Björg-
vin. Hún kom út á 9. áratug síðustu aldar. Síðan kom út safnplata, „Sígild-
ar sögur“, með einu nýju lagi sem hét „Þegar rótararnir kjafta frá“.

„Við erum með mikið af efni og það er verið að sigta það, gera texta og
svoleiðis. Við byrjum ekki upptökur fyrr en allt liggur fyrir,“ segir Björg-
vin. Nýja platan hefur tvö vinnuheiti, annars vegar Við heygarðshornið og
hins vegar í Landi bolanna eða Land bolanna. 

Hljómsveitin var stofnuð árið 1972 og starfaði samfleytt langt fram á 9.
áratuginn. Brimkló gerði fimm stórar plötur, „Rokk ’n’ roll, öll mín bestu
ár“, „Undir nálinni“, „Eitt lag enn“, „Sannar dægurvísur“ og „Glímt við
þjóðveginn“. Síðan kom fyrrnefnd safnplata svo þetta verður 7. plata
hljómsveitarinnar.

Björgvin segir að Brimkló hyggist fylgja nýju plötunni eftir með tón-
leikahaldi. Þá hefur flogið fyrir að HLH flokkurinn hyggist stíga aftur á
svið og halda nokkra tónleika með Brimkló í sumar.

Gamli þráðurinn
tekinn upp

Ljósmynd/Svavar

Brimkló á sviði. F.v.: Arnar Sigurbjörnsson, Haraldur Þorsteinsson, Guðmundur Benediktsson og
Björgvin Halldórsson.

Brimkló

Hljómar áttu eftirminnilega endurkomu í fyrra þegar hljóm-
sveitin kom saman á ný í tilefni af 40 ára afmæli sínu. Hún
gaf einnig út nýja hljómplötu, Hljóma, og voru þá um 30 ár
liðin frá því hljómsveitin sendi síðast frá sér plötu. Það er

skammt stórra högga í milli og ný plata nú í undirbúningi. Gunnar
Þórðarson, lagasmiður, gítarleikari og söngvari var inntur nánari tíð-
inda af væntanlegri Hljómaplötu.

„Við ákváðum að halda áfram, þetta er bara skemmtilegt,“ segir
Gunnar. Hann telur líklegt að nýja platan komi út þann 5. október í
haust, sama mánaðardag og platan Hljómar kom út í fyrra. Þetta er
formlegur afmælisdagur Hljóma, en hljómsveitin spilaði fyrst op-
inberlega þann 5. október 1963. Nú er verið að semja efni á vænt-
anlega plötu.

„Það er langt komið að semja lögin,“ segir Gunnar. „Við erum að
semja textana. Flest lögin eru eftir mig og nokkur eftir Rúnar Júl-
íusson.“

Gunnar telur líklegt að hljómsveitin fari í hljóðver í maí. Hann segir
að lögin verði með hinum sanna Hljómahljómi. Mikið lagt upp úr söng
og röddunum. Meðlimir hljómsveitarinnar annast hljóðfæraleik, en
auk Gunnars eru það þeir Rúnar Júlíusson, bassaleikari, Erlingur
Björnsson gítarleikari og Engilbert Jensen slagverksleikari. Fé-
lagarnir syngja allir. Þeim til aðstoðar verður Gunnlaugur Briem
trommuleikari.

Gunnar segir að þeir félagar hafi verið ánægðir með þær viðtökur
sem Hljómar fengu á liðnu hausti.

„Við vissum ekkert hvernig fólk tæki þessu. Maður reynir að gera
sitt besta og svo er þetta úr okkar höndum. En við vorum mjög
ánægðir með þær viðtökur sem platan fékk og vonumst til að okkur
takist jafn vel til núna,“ segir Gunnar.

Hljómar eiga gamalgróinn aðdáendahóp, fólk sem tengir minningar
við lög hljómsveitarinnar og sótti dansleiki og tónleika. En hvernig
var Hljómum tekið af yngra fólki, kynslóðunum sem þekkja Hljóma
aðeins af afspurn og gömlum hljóðritunum?

„Yngra fólkið tók okkur vel. Það kom mikið af ungu fólki á böllin.
Það kunni textana og söng með. Það kom mér skemmtilega á óvart –
mér þótti það mjög sniðugt.“

Enn hefur ekki verið ákveðið hvort eða hvernig hljómsveitin hyggst
fylgja nýju plötunni eftir. Gunnar telur þó líklegt að það verði gert
með einhverjum hætti. Líkast til með útgáfutónleikum. 

Morgunblaðið/Sverrir

Hljómum var vel tekið er þeir stigu aftur á svið eftir langt hlé. F.v.: Erlingur Björnsson, Rúnar Júl-
íusson, Engilbert Jensen og Gunnar Þórðarson.

Unglingahljómsveit
allra tíma

Hljómar

Ragnar Bjarnason fagnar tveimur merkisafmælum á þessu ári með útgáfu nýrrar hljómplötu. Þann
22. september næstkomandi verður Ragnar sjötugur og einnig á hann hálfrar aldar söngafmæli á
þessu ári. 

„Hann Óttar Felix Hauksson í Zonet ætlar að gefa þetta út og útsetjari verður Karl Olgeirs-
son. Þetta er það sem er fastákveðið,“ segir Ragnar. Ekkert hefur verið afráðið um hverjir leika á plöt-
unni, en Ragnar segir víst að þar verði valinn maður í hverju rúmi. 

„Síðan er verið að tala um að fá aðal lagasmiðina okkar, til dæmis Gunnar Þórðarson, Magnús Eiríksson
og fleiri til að semja lög. Á plötunni verður eitt lag eftir mig, Móðurást, við texta eftir Ágúst heitinn Böðv-
arsson, föðurbróður minn. Hann gerði til dæmis textana við lagið hans pabba, Við bjóðum góða nótt, og
lagið hans Eiríks frá Hveragerði, Ljósbrá.“ Ragnar segir að fólk þurfi ekki að óttast að um byltingu verði
að ræða í flutningi eða lagavali frá því sem fólk þekkir úr hans garði. „Það verður ekkert rapp eða neitt
svoleiðis. Lögin verða ekki öll splunkuný, en öll verða þau með nýjum og glæsilegum útsetningum.“

Að því er stefnt að platan komi út í tengslum við sjötugsafmæli Ragnars í haust. „Ég byrjaði 13 ára að
spila á trommur og gerði það í mörg ár. Svo fór ég að syngja og á nú 50 ára söngafmæli – og ég er enn að.
Stundum syng ég með Milljónamæringunum og hef mjög gaman af því. En aðallega er ég í því að spila
einn á píanó, svona borðmúsík, og fæ fólk til að syngja með. Svo kem ég fram sem skemmtikraftur með
söng og grín. Það er alltaf jafn gaman að koma fram. Þess vegna er ég ennþá að. Ég hef svo gaman af
þessu. Ég helli mér ótrauður í að gera þessa nýju plötu. Hún verður gerð með stæl. Því get ég lofað!“

Ragnar Bjarnason

Tvö merkisafmæli á árinu

Ljósmynd/Jón Svavarsson

Ragnar Bjarnason fagnar 50 ára söngafmæli og 70 ára afmæli á árinu. 


